
ТАВСИФИ УМУМИИ ДИССЕРТАТСИЯ 
 

Ањамияти тањќиќот. Таъсири мутақобилаи адабиёт, 
таърихи инкишоф ва ҳамдигарро бой гардондани онҳо дар 
ҳама давру замон аз масъалаҳои муҳими адабиётшиносӣ 
мањсуб меёбад. Дар ҳеҷ замон таъсирпазирӣ аз омилҳои 
сиёсию иҷтимоӣ, арзиши адабӣ ва маърифатии он ҷудо 
нашудааст. Ҳарчанд фурӯпошии давлати Шӯравӣ фурсати 
муроҷиати дақиқ ва амиқро ба зиндагии сиёсӣ, иҷтимоӣ ва 
фарҳангии ҳамсояҳо то ҷое ба равобити адабї таъсири худро 
ба таври манфї гузошта бошад ҳам, ин маънои онро 
надорад, ки масъалаи пайвандҳои адабӣ, таъсир ва 
баҳрабардорӣ аз адабиёти ҳамдигар рў ба нестї оварда 
бошад. Дар ин миён, ба назари мо, мушкилоти робитаи 
таърихии халқҳои тоҷику ӯзбек аз назари макон ва замон ва 
фароянди адабию таърихӣ ба аҳамияти зиёдтаре молик аст. 
Аз ин рў, масъалаи робитаи адабии халқҳои тоҷику ӯзбек аз 
мавқеи фазо, макону замони таърихӣ дархӯри андеша 
мебошад. Баҳрабардорӣ, таъсирпазирӣ ва омӯзиши 
фарҳанги тоҷикону ӯзбекҳо дар адабиётшиносии муосир 
таҷдиди назар мехоҳад. Пайвандҳои адабии ин халқҳо дар 
замони Шӯравӣ зери таъсири идеологияи расмӣ, ки ба усули 
«бародарию баробарӣ»-и сохта устувор буд, шарҳу тафсир 
меёфт. Табиист, ки сатҳи камолоти фарҳангӣ ва адабӣ на аз 
мавқеи муносибати он ба маҳаки асосӣ - илму фарҳанг ва 
маънавият, ки таҷрибаи таърихиро фаро мегирад, балки 
танҳо аз дидгоҳи сиёсӣ арзёбӣ гардидааст. Ҳол он ки 
таҷрибаи таърихии муносибатҳои адабии халқҳои Осиёи 
Миёна, ба хусус тоҷикону ӯзбекон, дар ин замина ҳама гуна 
худхоҳӣ ва бартарии зӯриро инкор мекунанд. 

Аз таърих маълум аст, ки  дар тӯли иқоматашон дониш 
ва адабиёт барои ҳамаи халқҳои минтақа хусусан, Осиёи 
Миёна унсури созандаи ҳунар ва ваҳдати инсонӣ будааст. 
Дар ин равиш таъсири адабиёти тоҷик барои рушди 
адабиёти дигари минтақа, аз ҷумла адабиёти ӯзбек, ниҳоят 
арзишманд аст. Профессор Худоӣ Шарифов дар робита ба 
ин чунин навиштааст: «…адабиёти форсӣ дар қарнҳои даҳ то 

понздаҳи мелодӣ ба мақоми инкишофи классикии худ 
расида, ҳамчун меъёри такягоҳи инкишофи адабиёти ӯзбекӣ 
хидмат кард» (22, 88). Вале ин таъсир ба замони 
таъйинкарди ин донишманд маҳдуд намешавад ва он дар 
асрҳои баъд низ мушоҳида мешавад, зеро дар асрҳои баъд ин 
таъсир сабабгори бавуҷудойии равиши ба ду забон шеър 
гуфтан гардидаст. То асри ХVI асосан, дар байни шоирони 
ӯзбек ривоҷ ёфтани ин ҳодисаи адабӣ низ гувоҳи таъсири 
адабиёти тоҷик, ба хусус шеър ба адабу фарҳанги ӯзбекист 
(25, 55). Баъдтар ин равиш дар байни шоирони тоҷик низ 
маъмул шуда ва дар доираҳои адабии ҳар ду халқ то имрӯз 
идома дорад . 

Дараҷаи омӯзиши мавзӯъ. Истиқболи шоирони ӯзбек 
даставвал бевосита аз нусхаи асли шеъри Саъдӣ будааст. 
Баъди тарҷумаи осори Саъдӣ, аз ҷумла «Гулистон»-у 
«Бӯстон»-и ӯ ин ҷараён хеле вусъат ёфтааст. Вуруди Саъдӣ 
ба адабиёти ӯзбек дар ду тарз сурат гирифтааст: 

1.Яке ба воситаи истиқболи шеъри Саъдӣ; 
2.Тарҷумаи ашъори ӯ. 
Ҳарчанд ин ҷараён махсусиятҳои худро дошта, саҳифаи 

дурахшон дар таърихи робитаҳои адабии халқҳои тоҷику ӯзбек 
маҳсуб ёбад ҳам, мавзӯи робитаҳои таърихӣ ва адабии тоҷику 
ӯзбек, аз ҷумла тарҷумаи осори Саъдӣ ва пайравӣ ба 
таълифоти вай ҳанӯз ба дараҷае ки лозим аст, тањқиқ 
нашудааст. Дар ин замина, баъзе тањқиқоти муқаддимотӣ аз 
љониби донишмандон С.Айнӣ, В.В.Бартолд, В.М.Жирмунский, 
Е.Э.Бертелс, И.С.Брагинский, В.Комиссаров, Ж.Шарипов, 
В.Раҳмонов, Э.Шодиев, А.Мирзоев, С.Солиев, Р.Воҳидов, 
Ш.Шомуҳаммедов, Б.Валихоҷаев, Р.Воҳидов, Ғ.Саломов, 
Н.Комилов, В.Самад, А.Абдуқодиров, А.Худойдодов, 
М.Зайниддинов ва дигарон анҷом гирифтааст, ки масъалаҳои 
умумии робитаҳои адабии халқҳои тоҷику ӯзбек ва ҳодисаҳои 
ҷудогонаи онро арзёбӣ кардаанд. 

Маълум аст, ки фақат дар се асри охир (XVIII-XX) 
асарҳои намояндагони бузурги назму насри форсии тоҷикӣ 
ба забони ӯзбекӣ тарҷума ва нашр шуда, дастраси 
хонандагони ӯзбек шудаанд. Танҳо аз тарафи намояндагони 
доираи адабии Хоразм ба забони ӯзбекӣ «Шоҳнома»-и 

Фирдавсӣ, «Ҳафт пайкар»-и Низомии Ганҷавӣ, «Саломон ва 
Абсол», «Юсуф ва Зулайхо» ва «Баҳористон»-и 
Абдураҳмони Ҷомӣ, «Шоҳ ва Дарвеш»-и Ҳилолӣ, «Бадоеъ-
ул-вақоеъ»-и Восифӣ, «Равзат-ус-сафо»-и Мирхонд, «Ҳабиб-
ус-сияр»-и Хондамир, «Тӯтинома»-и Зиёуддини Нахшабї, 
«Чор дарвеш» ва ғайра тарҷума шудаанд. 

Дар ин ҷараён, ашъори Саъдии Шерозӣ ба тариқи 
шоиста мавриди истиқболи шоирони ӯзбек қарор гирифта, 
аз осори ӯ тарҷумаҳои хуб низ анҷом гирифтааст. Дар тӯли 
асрҳои ХIV-ХХ се бор ба забони ӯзбекӣ тарҷума шудани яке 
аз шоҳкорҳои адабиёти ҷаҳонӣ - «Гулистон»-и Саъдӣ 
ҳодисаи камназир мебошад. Таъсири «Гулистон» ба ҳадде 
будааст, ки дар мактабҳои ӯзбекӣ дар қатори девонҳои 
Ҳофизу Бедил, «Гулистон»-и Саъдӣ низ таълим дода 
мешудааст. 

Аз муҳаққиқоне, ки ба тањқиқи масъалаҳои робитаи 
адабии халқҳои тоҷику ӯзбек машғул шудаанд, пеш аз ҳама, 
метавон аз В.В.Бартолд ёд кард. Ин донишманд аз оғоз 
афзалияти унсури форсиро дар адаб ва фарҳанги туркӣ 
(ӯзбекӣ) таъкид намуда, дар ин замина дар ҳеҷ куҷое забони 
давлат ва фарҳанг шуда натавонистани забони туркиро 
таъйид кардааст (1, 111). Ҳарчанд ин донишманд оид ба 
масъалаи мавриди назар ба таври мушаххас сухан 
нагуфтааст, вале андешаҳои ӯ дар боби таъсири адабиёти 
форсии тоҷикӣ ба адабиёт ва фарҳанги ӯзбекӣ хусусияти 
раҳнамоӣ дорад. 

Аввалин муҳаққиқе, ки дар боби таъсири эҷодиёти Саъдӣ 
ба адабиёти ӯзбек ва намояндагони ҷудогонаи он андешањо 
баён кардааст, Е.Э.Бертелс мебошад. Дар ин замина 
Е.Э.Бертелс дар рисолаи «Навоӣ» доир ба таъсири Саъдӣ ба 
эҷодиёти асосгузори адабиёти ӯзбек Алишери Навоӣ сухан 
ронда, аз ҷумла навиштааст: «Аз рӯйи мазмун вай («Маҳбуб-
ул-қулуб»-и Навоӣ - М.Ж.) нияти афкори Саъдиро, ки дар 
«Гулистон»-и машҳураш ба тасвир кашидааст ва Ҷомӣ, ки дар 
«Баҳористон»-аш идома додааст, эҳё кард» (2, 192). Вале 
муҳаққиқ дар ин тањқиқоташ ба таври мушаххас аз Саъдӣ чи 
таъсир гирифтани Навоиро таъйид накардааст. 

Дар рисолаи «Навоӣ ва Аттор» Е.Э.Бертелс аз назари 
таълимоти ахлоқӣ наздик будани эҷодиёти Навоӣ ва 
Саъдиро зикр кардааст (3, 417), вале дар ин замина 
матлабашро тафсир намедиҳад. 

И.С.Брагинский дар мақолаи «Дар бораи омӯзиши 
робитаҳои адабии халқҳои ӯзбеку тоҷик» аз таъсири Саъдӣ 
ба шоири ҳикматнависи ӯзбек Абдулваҳҳоб Хоҷаӯғлӣ 
Тошхоҷа ёд кардааст. Аз баёноти ин донишманд маълум 
мешавад, ки шоири ӯзбек асари «Гулзор»-ро дар пайравии 
«Гулистон»-и Саъдӣ навиштааст. Муҳаққиқ ба осори Саъдӣ 
наздик будани дигар аз асори Тошхоҷа – «Мифтоҳ-ул-адл»-
ро низ ёдрас шудааст. И.С.Брагинский менависад, ки «Доир 
ба он ки таъсири Саъдӣ ба адабиёти туркзабонҳо чӣ қадар 
пурзӯр будааст, аз рӯйи асари манзуми шоири асри ХVI –и 
хонигарии Қазон Муҳаммадёр - «Нури судур» низ метавон 
хулоса кард» (5, 31). Чунонки мебинем, И.С.Брагинский 
доир ба Саъдӣ ва усулҳои истиқболи шеъри вай аз тарафи 
шоирони ӯзбек ба таври мушаххас чизе нагуфтааст. 

Яке аз адабиётшиносоне, ки беш аз дигарон доир ба 
алоқаҳои адабии халқҳои тоҷику ӯзбек тањқиқот бурдааст, 
Э.Шодиев мебошад. Ин донишманд таърихи робитаҳои 
адабии ин ду халқро омӯхта, дар ин замина ду рисолаи 
арзишманд нашр намуда, дар онҳо вобаста ба дигар 
масъалаҳои робитаи адабӣ, оид ба таъсири осори Саъдӣ ба 
шоирони ӯзбек баъзе мулоҳизаҳои ҷолиб баён кардааст. Аз 
ҷумла, муҳаққиқ бобе аз рисолашро ба муносибати Саъдӣ ва 
Алишери Навоӣ ихтисос дода, аз боби таъсирпазирии Навоӣ 
аз осори Саъдӣ ба таври мушаххас сухан рондааст. 
Муҳаққиқ қаробатҳои маъноӣ ва шаклии баъзе ғазалҳои 
Саъдию Навоиро нишон дода, ақидаи Е.Э.Бертелсро оид ба 
он ки Навоӣ «Маҳбуб-ул-қулуб»-ро дар пайравии 
«Гулистон» – и Саъдӣ навиштааст, тасдиқ намудааст (24, 50-
51), ки дар диссертатсия андешаҳои ӯ таҳлилу арзёбӣ 
шудааст. 

Дар баъзе мақолаҳое, ки ба таҳқиқи ин масъала 
бахшида шудаанд, баҳрабардории баъзе аз шоирони ӯзбек, 
ба хусус Навоӣ аз мазмуну мундариҷаи шеъри Саъдӣ 
мавриди баҳс қарор гирифтаанд. Донишманди тоҷик 

Р.Мусулмонқулов (Р.Мусулмониён) дар мақолаи «Сайре дар 
бӯстони ҳикмат» доир ба истиқболи Навоӣ аз шеъри форсӣ 
сухан карда, аз ҷумла навиштааст: «Навоӣ аз пандҳои аълои 
дар зиндагӣ санҷидашуда, аз ташбеҳҳои бикри реалӣ, 
образҳои барҷастаи шеърии бузургони илму адаби тоҷику 
форс ба ваҷд омада, мутаассир мегардад ва беихтиёр он 
маъниву он образҳоро гоҳе айнан, гоҳе бо тағйир ба 
мардуми туркзабон дастрас менамояд» (9, 43). Дар ин 
мақола, доир ба заминаҳои таърихии робитаҳои адабии 
тоҷику ӯзбек, ба хусус истиқболи ҳикмати Саъдӣ аз ҷониби 
Навоӣ, мулоҳизоти ҷолиб ва баҳснок мављуд аст, ки дар 
диссертатсия мавриди тањлилу тањќиќ ќарор гирифтааст. 

Мақсад ва вазифаҳои тањқиқот. Аз тањқиқи мавзӯъ ба 
натиҷае расидем, ки таърих ва савияи тарҷума истиқболи 
осори Саъдӣ аз тарафи шоирони ӯзбек, чунонки арзандаи 
шарофати инсонӣ ва ҳунарии ин пири ҳикмат аст, ба таври 
зарурї, омӯхта нашудааст. Сабаби ин бетаваҷҷӯҳӣ аввалан 
ба илми транслатология вобастагӣ дорад, ки ҳам дар муҳити 
адабии ӯзбек ва ҳам тоҷик ба он чандон эътибор 
намедиҳанд. Ҳол он ки омӯхтани ин масъала барои муайян 
кардани заминаҳо ва равишҳои ташаккул ва пешрафти 
робитаҳои адабии байни ин ду халқ хеле муҳим аст. 

Бинобар ин, бо дарназардошти вазъи феълии илми 
тарҷума ва робиташиносї, хостем дар шакли тањқиқоти 
монографӣ сатҳ ва савияи тарҷумаи осори Саъдиро ба 
забони ӯзбекӣ муайян карда, хусусиятҳои замонӣ ва ҳунарии 
истиқболи осори ин шоири бузургро дар муҳити адабии 
ӯзбекӣ мавриди пажӯҳиш қарор диҳем. Барои ба ин мақсад 
расидан қарор додем, ки масъалаҳои зеринро ҳал намоем: 

1. Таърихи тарҷумаҳои осори Саъдиро ба забони 
ӯзбекӣ дақиқ муайян карда, хусусиятҳои аслии ин равишро 
таҳқиқ намоем. 

2. Намунаҳои тарҷумаҳои «Гулистон»-ро ба забони 
ӯзбекӣ муқоиса карда, ҳусну қубҳи онҳоро нишон диҳем. 

3. Таърихи тарҷумаи «Бӯстон»-ро омӯхта, сатҳ ва 
савияи тарҷумаҳои онро қиёсан, санҷида бароем. 

4. Бурду бохти тарҷумаҳои ашъори лирикии шоирро 
муайян кунем. 

5. Доир ба мақоми Саъдӣ ва нақши эҷодиёти ӯ дар 
фазои фарҳангии ӯзбек маълумот дода, заминаҳои маънавии 
вуруди осори ӯро ба муҳити адабии ӯзбекӣ равшан намоем. 

6. Равишҳо ва нақши таъсири Саъдиро ба адабиёти 
ӯзбек мушаххас намуда, ҳавза ва сатҳу савияи 
таъсирпазириро аз осори ӯ муайян намоем. 

7. Масъалаи таъсири Саъдӣ, истиқболи шоирони ӯзбек 
ва хусусиятҳои таҳаввули адабиёти ӯзбекро дар алоқамандӣ 
муайян созем. 

Метод ва метадологияи тањқиқот. Бо мақсади амалӣ 
сохтани масъалаи мазкур асосан ба усулҳои таърихї, оморї, 
муқоисави таърихї, шинохти осори адабї инчунин тањқиқот 
ва дастурҳои назарии донишмандон ва муҳаққиқони таърихи 
тарҷума ва назарияи он О.П.Холмский, А.В.Фёдоров, 
В.В.Левик, В.М.Жирмунский, И.Кашкин, Г.Л.Гачечиладзе, 
М.Шакурӣ, С.Табаров, Х.Отахонова, Ҳ.Шодиқулов, 
А.Давронов, Ш.Шомуҳаммедов, Б.Валихоҷаев, В.Самад, 
Э.Шодиев, С.Воҳидов, Н.Комилов, Х.Шарифов, 
А.Худойдодов, М.Зайниддинов ва дигарон такя кардем. 

Сарчашмаи тањқиқот. Диссертатсия дар асоси 
“Куллиёт”-и Саъдӣ (Теҳрон, 1369-ҳиҷрӣ), Саъдии Шерозӣ 
“Гулистон” (Душанбе, 2008), Саъдии Шерозӣ “Бўстон” 
(Душанбе, 1977), Саъдии Шерозӣ “Гулистон” (Душанбе, 
1988), Саъдии Шерозӣ “Куллиёт” дар чор ҷилд (Душанбе, 
1988-1990), Навоий А. “Маҳбуб-ул-қулуб, муншаот, вақфия” 
(Тошкент, 1966), Навоий А. “Ҳикматлар” (Тошкент, 1968), 
Навоий А. “Ҳикматли сўзлар” (Тошкент, 1968), Навоий А. 
“Хазойин-ул-маоний” (Тошкент, 1959), Бобур Зањириддин 
Муњаммад. «Мухтасар» (Тошкент, 1971), Абдулла Авлонї 
“Туркий гулистон ё худ ахлоќ” (Тошкент, 2018) ва ғайра 
таълиф гардидааст. 

Объекти тањќиќ. Адабиёти классикии форсии тољикї 
ва адабиёти классикии туркї-ўзбекї, назму насри ахлоќї, 
осори татаббуъшуда ва тарљумагардидаи Саъдї ба забони 
туркї-ўзбекї дар њафт аср: ХIV,  ХV, ХVI, ХVII, ХVIII ХIХ 
ва ХХ. 

Предмети тањқиқот. Осори адабии Саъдї дар мисоли 
“Гулистон”, “Бўстон” ва ашъори ѓиної,  тарљумаву 

истиќболи онњо ба забони ўзбекї: “Шавқи Гулистон”- и 
Муродхоҷа ибни Алҳоҷ Салоҳхоҷаи Тошкандӣ (Тошкент, 
1909), “Гулистон” -и Ғ.Ғулом, Ш.Шомухаммедов, Р.Комилов 
(Тошкент, 1968), “Бӯстон”-и Чустӣ (Тошкент, 1960), 
«Гулистон бит туркий”-и Сайфи Саройї (Тошкент, 1965), 
“Гулистон”-и Огаҳий (Тошкент, 1993)  ва ѓ. 

Навовариҳои диссертатсия. Дар диссертатсия нахустин 
бор масъалаи робитаҳои адабии халқҳои тоҷику ӯзбек дар 
мисоли истиқболи шеъри Саъдӣ дар муҳити адабии ӯзбекӣ 
ва сатҳу савияи тарҷумаи осори ӯ мавриди тањқиқ қарор 
гирифтааст. Дар ин замина, мо ба масъалаҳои ҷузъиёти 
зиндагиномаи Саъдӣ, вуруди шахсияти ҳунарии ӯ ба 
адабиёти ӯзбек, тарҷумаи осори ӯ, бурду бохти мушкилоти 
тарҷумашиносӣ таваҷҷӯҳ карда, хусусиятҳои асосии ин 
равишро мушаххас намудем. 

Арзиши назариявии тањқиқот. Арзишҳои хоси назарӣ ва 
амалии тадқиқотро ба тариқи зайл метавон дастабандӣ кард: 

* мавод ва натиҷаҳои тадқиқотро метавон ҳангоми 
таълифи таърихи адабиёти тоҷик ва ӯзбек, навиштани 
таърихи тарҷума, адабиётшиносӣ ва нақди адабӣ, таълиф ва 
мураттаб сохтани китобҳои дарсӣ ва васоити таълим аз 
таърихи адабиёти тоҷику ӯзбек, суханрониҳо аз таърихи 
адабиёт дар макотиби миёна ва олӣ, ҳамчунин чун асоси 
назарӣ барои мураттаб сохтани таърихи адабиёти имрӯзаи 
тоҷик истифода кард. 

* дар ҷараёни таълифи диссертатсия осори адабии Саъдӣ, 
осори дар бораи назарияи тарҷума ба масъалаҳои робитаҳои 
адабӣ, намунаҳои тарҷумаҳои «Гулистон», «Бӯстон» ва 
қасидаҳову ғазалиёт ва қитъаоти шоир, ки дар вақтҳои гуногун 
нашр шудаанд, ҳамчун маъхаз зери назар буданд ва ҳангоми 
таҳқиқ ва муқоиса аз онҳо истифода кардем. 

Аҳамияти амалии тањқиқот. Маводи диссертатсия 
ҳангоми таҳия ва таълифи бахшҳое аз кутуби таърихи адабиёти 
форсу тоҷик ва ҳамзамон таърихи адабиёти ӯзбек, маводи 
таълимии равобити адабиёти форсу тоҷик бо адабиёти ақвоми 
туркзабон, нигориши диссертатсияҳои докторї, номзадї, 
дипломӣ ва корҳои курсӣ истифода бурда мешавад. 

Масъалањои асосие, ки ба њимоя пешнињод мешаванд: 
1. Аз назар гузаронидани заминањо ва марњилањои 

тарљумаи осори Саъдї ба забони ӯзбекї; 
2. Тарљумањои «Гулистон» ва «Бӯстон»- и Саъдї ва 

масъалањои њунарї, њифзи сабк ва амонатнигањдорї; 
3. Вижагињои тарљумањои ӯзбекии ашъори ѓиноии 

Саъдї; 
4. Масъалаи таъсирпазирии адабиёти ӯзбек аз эљодиёти 

Саъдї, аз љумла таъсири Саъдї ба Навої; 
5. Муайян намудани наќш ва љойгоњи Саъдї дар 

тањаввули адабиёти ӯзбек (асрњои XVI – XX); 
6. Ошкор сохтани омилњои нуфузи Саъдї дар муњити 

адабии ӯзбекї; 
7. Љойгоњи Саъдї дар фароянди робитањои адабии 

тољику ӯзбек ва омилњои бурду бохти тарљумаи осори ӯ. 
Апробатсияи кор. Мундариљаи асосии диссертатсия дар 

4 маќолаи илмие, ки дар феҳристи маљаллањои 
номнависшудаи ВАК-и Федератсияи Россия ва КОА назди 
Президенти Ҷумҳурии Тоҷикистон чоп гардидаанд, ифода 
ёфтааст. Илова ба ин, баъзе масъалањои тањќиќот дар 
маърӯзањо ва конференсияњои анъанавии апрелии ҳамасолаи 
Донишгоҳи давлатии омӯзгории Тоҷикистон ба номи 
Садриддин Айнӣ (солҳои 2013-2018) баён гардидааст. 

Диссертатсия дар маљлиси кафедраи назария ва 
таърихи адабиёти Донишгоҳи давлатии омӯзгории 
Тоҷикистон ба номи Садриддин Айнӣ муњокима ва ба дифоъ 
тавсия карда шудааст (протоколи №3 аз 23.10.2018). 

Сохтори диссертатсия. Диссертатсия аз муќаддима, се 
боб ва хулосаву китобнома иборат аст. Њаљми умумии 
диссертатсия 178 сањифаи компютерї мебошад. 

 
Тавсифи умумии диссертатсия 

Дар муќаддима ањамияти мавзӯъ асоснок карда шуда, 
њадаф ва вазифањои тањќиќоти илмї муайян гардидааст. 
Њамчунин метод ва методологияи тадќиќ тавсиф, ањамияти 
назарї, амалї ва дараљаи тањќиќи он нишон дода шудааст. 

Боби аввали диссертатсия «Тарљумаи осори Саъдї ба 

забони ӯзбекї» ном дошта, аз се бахш иборат аст. 

Дар фасли аввал, ки «Тарҷумањои «Гулистон» дар 
марњалањои гуногун» унвон дорад, доир ба марњалањои 
вуруди эҷодиёти Саъдї ба адабиёти ӯзбек, намунањои 
тарљумањои «Гулистон», хусусиятњои ин тарљумањо сухан 
рафта, бурду бохти онњо дар муќоиса бо якдигар нишон 
дода шудааст. 

«Гулистон» нахустин асари Саъдї ва дуввумин осори 
адабии форсии тољикї буд, ки ба забони ӯзбекї (туркии 
ќадим) дар соли 793 њиљрї (1390-91-ум) аз тарафи Сайфи 
Саройї тарљума шудааст. Пештар аз «Гулистон» Ќутби 
Хоразмї «Хусрав ва Ширин»-и Низомии Ганљавиро ба 
забони ӯзбекї тарҷума карда буд. 

Сайфи Саройї «Гулистон»-ро тарљума карда, онро 
«Гулистон бит туркий», яъне «Туркча Гулистон» номидааст 
(13, 7). Шоири асри ХIХ-и ӯзбек Огаҳӣ бехабар аз ин 
тарљума онро бори дувум тарљума мекунад. Баъдтар 
мударрис ва шоир Муродхоља ибни Алњољ Салоњхољаи 
Тошкандї «Гулистон»-ро бори сеюм ба ӯзбекї мегардонад. 
Нињоят, тарљумаи охирини он аз тарафи Ѓ.Ѓулом, 
Ш.Шомуњаммедов ва Р.Комилов анљом ёфта, соли 1968 ба 
чоп мерасад. 

Сайфи Саройї «Гулистон»-ро пурра тарљума карда, 
номи бобњоро ба туркї сањењ баргардондааст ва дар 
тарљумаи матн ва порчањои шеърї низ амонатнигоњдор аст. 
Заъфи ин тарљума дар он аст, ки гоњо мутарљим аз ќолаби 
бобњои нусхаи асл берун рафта, њикояњоро ихтисор мекунад 
ва гоњи дигар ба он меафзояд. Вожаи њикоятро низ аз матн 
соќит карда, истилоњи њикматро бо унвони «ќиссадан њисса» 
меоварад, ки ба назари мо сањењ нест (23, 50).  Њарчанд ин 
тарљума дар ќиёс бо тарљумањои дигар афзалиятњо дорад ва 
онро донишманди ӯзбек Ж.Шарифов «Нињоят сањењ» (23, 52) 
унвон кардааст. Вале дар заминаи муќоисаи матни асл ва 
тарљумаи Саройї муаллифи диссертатсия ба ин натиља 
расид, ки баъзе коњишњо ва афзоишњои тарљумон маънї ва 
салосати сухани Саъдиро коҳиш додааст. Чунончи, 
мутарљим «Устодро фазилате, ки бар ман аст, аз рӯйи 
бузургист ва њаќќи тарбият, вагарна ба ќувват аз ӯ камтар 
нестам ва ба санъат ба ӯ баробарам» (11, 46) матни «аз рӯи 

бузургист»-ро соќит кардааст, ки бемаврид мебошад. Дар 
љумлаи баъдї – «Маќоми муттасеъ тартиб карданд» бо фурӯ 
гузоштани вожаи «муттасеъ» шањомат ва нафосати сухани 
Саъдї коњиш ёфтааст. Дар њамин љумла ибораи «зӯроварони 
рӯйи замин» низ аз тарљума афтода, маънии љомеъи њикмати 
Саъдиро ифода карда натавонистааст. Дар диссертатсия ин 
гуна норавшанињо, ихтисорњо ва афзудањои нописанд таҳқиқ 
ва наќд шудаанд. 

Дувумин тарљумаеро, ки аз «Гулистон» сурат 
гирифтааст, Муњаммадризо Огањї анљом додааст. Ин 
тарљума аз љињати бадеият, равонии забон ва ифодаи рӯњияи 
шоирона бартарї дошта, мутарљим аз 187 њикояти 
«Гулистон» 25 тоашро фурӯ гузошта, аз 1000 мисраъ шеър 
522 байтро тарҷума ва боќимондаашро ба наср наќл 
кардааст. Мутарҷим бисёре аз порањои арабиро низ ба 
ӯзбекї тарҷума намудааст. 

Дар диссертатсия ќиёсан порањои зиёде аз ду тарљумаи 
зикршуда ва тарљумаи Ѓ.Ѓулом, Ш.Шомуњаммедов ва 
Р.Комилов муфассал арзёбї шудааст. Дар заминаи ин ќиёс 
муаллифи диссертатсия ба ин натиља расид, ки мутарљимони 
«Гулистон» дар ифодаи «њунарњои каломї»-и Саъдї ба 
забони ӯзбекї чандон муваффаќ нашудаанд. 

Дар диссертатсия тарљумаи дигари «Гулистон», ки аз 
тарафи Муродхоља ибни Алњољ Солењхољаи Тошкандї 
анљом гирифтааст, низ арзёбї шудааст. Аз муќоисаи ин 
тарљума бо тарљумањои дигар муаллиф ба хулоса омад, ки 
тарљумаи мазбур бењтарин ва аминтарин тарљума ба забони 
ӯзбекист. Мутарљим илова ба тарљумаи даќиќ дар баробари 
матни тарљума матни комил ва сањењи «Гулистон»-ро низ 
дар як љилд нашр кардааст. Муродхоља шахсияти огоњ ва 
донишманде буд, ки ҳангоми тарљума аз шарњњои маъруфи 
форсию арабии «Гулистон», аз љумла шарњи Судї, «Бањори 
борон», шарњи Сирољиддин Алихони Орзу, шарњи Сурурї, 
шарњи Кошонї ва ѓайра истифода кардааст. Мутарљим дар 
њошияи китоб шарње навиштааст, ки шояд аввалин шарњи 
мукаммал ба забони ӯзбекї бошад. Дар њошия Муродхоља 
вожањо, маънии рамзии байту фиќрањо, талмењот ва ѓайраро 
шарњ додааст. 

Дар фасли дувуми боби аввал – «Тарљумаи «Бӯстон» ба 

забони ӯзбекӣ» унвон дошта, таърихи тарљумањои «Бӯстон»-
и Саъдї, усул ва бурду бохти он тарљумањо баррасї 
шудаанд. 

«Бӯстон» аввалин бор ба забони ӯзбекї аз тарафи 
Чустии Фарѓонї тарљума шуда, соли 1960 дар Тошканд чоп 
гардидааст. Вале ин тарљума низ матни комили асари 
Саъдиро дар бар намегирад. Солњои њафтодуми асри 
гузашта, матни пурраи «Бӯстон»-ро Ш.Шомуњаммедов 
тарљума кардааст. 

Агар баъзе байту порањои њикматноки «Бӯстон»-ро, ки 
аз тарафи Сирољиддин Махдуми Шавкат тарљума шудаанд, 
истисно кунем, тарљумаи Чустї нахустин ва љомеътарин 
тарљума ба забони ӯзбекист. 

Мутарљими аввал аз шоирони кӯњансоли замони 
Шӯравї буда, дар партави адабиёти классикии форсии 
тољикї парвариш ёфтааст. Ба дараљаи зарурї донистани њар 
ду забон ва огоњии комил аз вежагиҳои «Бӯстон» ин 
мутарљимро то љое комёб кардааст. 

Чустї ќисматњои «Дар сабаби назм ва таълифи 
«Бӯстон», «Дар баёни мундариља ва фењристи «Бӯстон» ва 
«Хитоб ба хонандагон»-ро зери унвони «Китобнинг ёзилиш 
сабаби» тарљума кардааст. Ин ќисмати асар аз тарафи ӯ 
пурра тарљума нашудааст. Аз љумла, ќисматњои хитоби 
Саъдї ба подшоњ ва насињати ӯ аз назари тарљумон берун 
мондаанд. Бобњои дигар низ ба тариќи ихтисор тарљума 
шуда, боби дањум умуман тарљума нашудааст. 

Ш.Шомуњаммедов низ «Бӯстон»-ро пурра тарљума 
накардааст. Аз дебочаи ин асар њамагї бисту ду байтро ба 
ӯзбекї гардондааст, ки љузъи ками матни асл аст. Њамчунин, 
боби дањуми асар низ тарљума нашудааст. Аз муќоисаи ин ду 
тарљума маълум мешавад, ки њанӯз тарљумаи комил ва 
даќиќи ин асар ба забони ӯзбекї ба вуљуд наомадааст. 

Њар ду тарљумон «Бӯстон»-ро ба вазне, ки Саъдї 
навиштааст, (мутаќориб V - - / V - - / V - - / V - ) тарљума 
кардаанд. Вале вазни њар ду тарљума нуќсонњои зиёде дорад. 
Аз љумла зињофи мутаќориб дар бештарини њолатњо аз 
талаботи арӯз берун рафта, боиси харобии вазнї гардидааст. 

Дар мисоли тарҷумаи дебоча доир ба ҳар ду тарҷума 
баъзе мулоҳизаҳои муқаддимотиро гуфтан мумкин аст. 

Аз 218 байти дебочаи Саъдӣ, ки ба қисматҳои алоҳида 
ҷудо шуда, ҳар кадоме унвони алоҳида дорад, Чустӣ зери 
сарлавҳаи «Китобнинг ёзилиш сабаби»-ро тарҷума кардааст 
ва табиист, ки ҳамаи хостаҳои Саъдиро фаро намегирад. Ин 
ҳолат дар тарҷумаи Ш.Шомуҳаммедов низ вуҷуд дорад. 
Вале аз ҷиҳати миқдори байтҳо тарҷумаи Чустӣ нисбат ба 
тарҷумаи Ш.Шомуҳаммедов зиёд аст. Яъне, тарҷумаи Чустӣ 
34 байт ва тарҷумаи сонӣ 22 байти маснавиро дарбар 
мегиранд, ки нисбат ба нусхаи асл каманд. 

Дар мисоли ин ду тарљума метавон гуфт, ки Чустї 
њамчун шоир дар тарљумааш бештар комёб шудааст. 
Тарљумони дуюм бо вуҷуди муњаќќиќи таърихи адабиёт 
будан, баъзе нозукињои матни аслро дар тарљума ифода 
карда натавонистааст. Агар чунин назарро ба эътибор 
гирем, матлубтарин навъи тарљума он будааст, ки њељ бахше 
аз сурат ва маънї аз миён наравад (20, 17). Аз тањлили ин ду 
тарљума бармеояд, ки мутарљимон «бидуни дасткорї ва њазф 
ва изофа» натавонистаанд паёми Саъдиро ба хонандаи 
њамзабонашон бирасонанд. Ба ифодаи дигар, агар тарљумаи 
Чустї лафз ба лафз бошад, тарљумаи Ш.Шомуњаммедов 
озод аст. Дар њар ду тарљума ихтисоран тарљума кардани 
матни асл низ ба назар мерасад, ки дар диссертатсия ин гуна 
ихтисорњо мавриди таҳсил ва арзёбї қарор гирифтааст. 

Дар заминаи тарљумањои «Бӯстон» метавон гуфт, ки 
мутарљимон, асосан ба ифодаи маънии матни Саъдї саъй 
карда, дар тарљума аносири муњими сабксоз, аз љумла 
санъатгарии Саъдиро фурӯ гузоштаанд. Мушаххас будани 
наќл ва тасвир хоси сабки Саъдист, вале њар ду тарљумон низ 
сабки муаллифро њифз карда натавонистаанд. Њар ду 
тарљума мухтасари «Бӯстон» буда, на тањтуллафзианд, на 
равон. 

Дар фасли сеюми боби аввал, ки «Тарљумаи ӯзбекии 
ашъори ѓиноии Саъдї» унвон дорад, ба тањлили вижагињои 
тарљумаи ашъори ѓиноии шоири бузург бахшида шудааст. 
Дар диссертатсия диќќат ба он равона шудааст, ки ѓазалиёт, 
ќасоид ва дигар анвои шеъри ѓиноии Саъдї аз асри XV сар 

карда, љузъи адабу фарњанги ӯзбекї будааст. Вале то солњои 
њафтод ин намуди осори Саъдї «ба сурати пароканда ба 
ӯзбекї тарљума гардидааст» (14, 2). 

Зерфасли якуми фасли сеюми боби якум «Тарҷумаи 

ғазалиёти Саъдӣ» номида шудааст. Дар ин зерфасл тарҷумаи 
якчанд ғазали Саъдӣ, ки Ш.Шомуњаммедов ва Ҳаёт Неъмат 
анҷом додаанд, баррасӣ гардидаанд. Дар диссертатсия ба 
таври муқоиса тарҷумаи ғазали «Эй сорбон….», «Зинда бе 
дӯст хуфта дар ватане», «Дидор менамоиву парҳез мекунӣ» 
ва ғ. - и Саъдӣ ба забони ӯзбекӣ таҳлил шудааст. Дар 
диссертатсия њар ду тарљума ќиёсан наќд ва арзёбї шудааст. 
Дар заминаи тарљумањои мазкур метавон хулоса кард, ки 
дар ин замина Ш.Шомуњаммедов комёбтар шудааст. Зеро 
њунари тарљумонии ӯ бар он такя доштааст, ки њељ таркибу 
ташбењот ва истиороти шеъри Саъдї сарфи назар нашудааст 
ва мутарљим барои ифодаи онњо муодилњои даќиќи ӯзбекї 
пайдо кардааст. Дар аксари маврид ин тарљумон корашро 
дар заминаи усули тарљумаи меъёр анљом дода, сабки 
Саъдиро њифз кардааст. Мутарљим дар мавридњои зарурї 
калимот ва ибороти тољикиро, ки ба забон ва адабиёти 
ӯзбекї унсият дорад, нигањ дошта, ба ин васила асолати 
маънои шеъри Саъдиро дар забони тарљума њифз нашудааст. 
Мутарљим дар матни тарљума ба њамгунии баъзе калимаю 
таркибњо, ки дар шеъри Саъдї маќоми маънавї ва њунарї 
доранд, риоя карда, дар мавриди наёфтани муодили ӯзбекии 
онњо нусхаи асл - тољикиашро овардааст, мисли «Эй 
сорбон….». Ин равиш ба тарљумон имкон фароњам 
овардааст, ки дар бисёр мавридњо сурати аслии маънавї ва 
суварии шеъри Саъдиро ба забони ӯзбекї дода 
тавонистааст. Корбурди муодилњои сањењи ӯзбекї дар 
тафсили талмењоти таърихї, фарњангї ва мазњабї аз 
имтиёзоти кори ин мутарљим мебошад. Дигар аз вижагињои 
тарљумаи Ш.Шомуњаммедов дар он аст, ки дар сурати 
наёфтани муодили даќиќи ӯзбекї мутарљим тавсифњои 
Саъдї – изофати тавсифии тољикии аслро (мисли ороми 
жоним, ул дилситоним, дилдан нињоним, рӯњи равоним ва 
ѓайра) њунармандона ба кор бурдааст. 

Зерфасли дуюми фасли сеюми боби якум «Тарљумаи 
рубоиёт ва муфрадоти Саъдї” номида шуда, дар ин ҷо аз 
хидмати тарҷумонҳо Ш.Шомуҳаммедов ва Сироҷиддин 
Махдуми Шавкат, ки дар тарҷумаи рубоиёт ва ҳикматҳои 
Саъдӣ саҳм гузоштаанд, сухан меравад. Ш.Шомуҳаммедов 
аз ҷумлаи рубоиёти Саъдӣ фақат шонздаҳ рубоиро 
интихобан, тарҷума кардааст. Рубоиёти Саъдӣ бо хусусияти 
тасвириаш фарқ дорад, ба он маънї, ки дар онњо санъатњои 
бадеи мисли истиора ва киноя зиёд истифода шудааст. 
Мутарҷим, ба ҳар ҳол, муваффақ шудааст, ки ҳамин 
хусусияти сабки Саъдиро ҳангоми тарҷумаи рубоиёти ӯ ҳифз 
кунад. 

Саъдӣ: 
Ваҳ-ваҳ, ки қиёмат аст ин қомати рост, 
Бо сарв набошад ин латофат, ки турост. 
Шояд ки ту дигар ба зиёрат биравӣ, 
То мурда нагӯяд, ки қиёмат бархост (15, 347). 
Тарҷума: 
Ваҳ, ваҳ қиёматдир бу тикка қомат, 
Сарвда топилмайдур бундай латофат. 
Зиёратга борма қабристон томон, 
Қабр аҳли бошига солма қиёмат (18, 149). 
Сироҷиддин Махдуми Шавкат ҳикматҳои Саъдиро 

тарҷума карда, таҳти унвони «Раҳимо, тарҷумаи Каримо» 
чоп кардааст. Ин китоб, ба ҷуз дебочаю хотима, аз бисту як 
боб иборат мебошад. Аз ин 21 боб 4 боби он (бобҳои 1, 12, 
13, 20) масъалаҳои динӣ буда, 17 боби дигар масъалаҳои 
ахлоқ, илму фан, ишқу муҳаббат, вафо, адолат, ростӣ ва 
ғайраро фаро гирифтааст. Дар ҳар боб мутарҷим ибораю 
вожаҳоро шарҳу тавзеҳ додааст. Масъалаи ҷолиби ин китоб 
тарҷумаи ҳикматҳои Саъдист, ки Сироҷиддин Шавкат бо 
камоли диққат тарҷума кардааст. Ҳангоми нақли байтҳои 
Саъдӣ гоҳо аввал нусхаи аслро оварда, сипас тарҷумаи онро 
сабт мекунад. Аз ҷумла, байти: 

Бидеҳ соқиё, оби оташлибос, 
Ки мастӣ кунад, аҳли дил илтимос (16, 229) - ро оварда, 

баъд аз он тарҷумаи ӯзбекиашро нақл мекунад: 
Кетур, соқиё, оби оташлибос, 

Ки масти қилур аҳли дил илтимос (23, 229). 
Дар ин фасли диссертатсия намунањои ашъори ѓиноии 

Саъдї, ки дар жанрњои гуногун баён гардидааст, ќиёсан дар 
тарљумањои Ш.Шомуњаммедов ва Сирољиддини Шавкат 
муфассал наќд ва арзёбї шудаанд. 

Дар боби дувуми диссертатсия, ки «Эљодиёти Саъдї ва таъсири 

он дар тањаввули адабиёти ӯзбек» унвон дорад, омилњои нуфузи 
Саъдиро вобаста ба истиќлоли њунариаш дар муњити адабии ӯзбекї 
арзёбї намуда, моњият ва шаклњои таъсири адабї, наќш ва љойгоњи 
Саъдӣ дар ин раванд муайян гардидаанд. Боби мазкур аз ду фасл 
иборат буда, дар фасли аввал – «Таъсири осори Саъдї ба эљодиёти 
Навої» заминањои таърихї, иљтимої ва фарњангии равобити 
бисёрасраи тољикону ӯзбекон мавриди тањлил ќарор гирифта, собит 
шудааст, ки адабиёти форси тољикї дар ќарнњои X то XV мелодї ба 
маќоми инкишофи классикии худ расида, њамчун меъёри рушди 
адабиёти ўзбекї хидмат кардааст. 

Агар асри XI - ро даврони пайдоиши адабиёти ќадими 
ӯзбекї (староузбекской литературы – И.С.Брагинский) ба 
шумор оварем, он ваќт бо итминон метавон гуфт, ки таъсири 
шоирони бузурги форсу тољик – Фирдавсї, Хайём, Носири 
Хусрав, Саъдї, Њофиз, Камол, Љомї ба адабиёти ӯзбек, ки 
«дар он давра ба форсї ва туркї эљод мекарданд» (6, 154), 
хеле бузург будааст. Наќш ва љойгоњи Саъдї дар матни 
робитањои адабии халқҳои тољику ӯзбек беназир буда, 
муњаќќиќи фаронсавї Њенрї Массе бо ба назар гирифтани 
мавќеияти Саъдї ӯро «шањриёри шоири турк ва эронї» (19, 
107) номидааст. 

Шоирони ӯзбек, аз љумла Навої беш аз њама аз 
мазмуну мундариља ва оњангњои осори Саъдї истиќбол 
намудааст. Навої дар осораш борҳо аз Саъдї ёд кардааст. 
Масалан, дар «Лисон-ут-тайр», ки дар пайравии «Мантиќ-
ут-тайр»-и Аттор навиштааст: «Бу «Гулистон» янглиѓу ул 
«Бӯстон» меъёри назараш будааст. 

Баъдтар Навої дар пайравии «Гулистон»-и Саъдї ва 
«Бањористон»-и Љомї асари ахлоќии «Мањбуб-ул-ќулуб»-ро 
эљод кардааст. Ба ифодаи Е.Э.Бертелс «ин асар тарзи 
Саъдиро дар «Гулистон» вазъ карда, афкори Љомиро дар 
«Бањористон» таќвият бахшидааст» (2, 192). Дар «Мањбуб-
ул-ќулуб» Навої аз паси консепсияи ахлоќии Саъдї рафта, 

дар эљоди ин асар монанди Саъдї «тааммули айёми 
гузашта» карда, таљрибаи зиндагии худро дар он ѓунљонда, 
воќеаҳои замонаашро ќазоват кардааст. 

Таваљљӯњи Навої ба «Гулистон», ки «…зеботарин 
китоби насри форсист ва шояд дар саросари адабиёти љањонї 
беназир аст» (17, 14), бесабаб набуд. То ин замон чунин як 
китобе дар адабиёти туркї вуљуд надошт ва «Гулистон» хеле 
дер ба забони туркї (ӯзбекї) тарљума шуда буд. 

Дар натиљаи муќоисаи ин ду асар маълум шуд, ки 
монандињои онњо фаќат ба шакл мањдуд намешавад. Навої низ 
мисли Саъдї ба шакл ва мазмуни асараш эътибори хос 
медињад. Суханони ӯ низ мисли њикматњои Саъдї 
њунармандона ва пурмаънї гуфта шудаанд. Аз ќиёсњо ва 
тањлилњои муфассал муаллифи диссертатсия ба ин натиља 
расид, ки Навої фаќат ба љињатњои зоњирии «Гулистон» 
пайравї накардааст, балки асари Саъдї «аз љињати моњият ва 
шањди зарофат» (12, 11]) низ ба «Мањбуб-ул-ќулуб» таъсири 
муассир доштааст. Навої дар фасли шашуми «Мањбуб-ул-
ќулуб» «Назм «Гулистон»-ининг хуш наѓма ќушлари зикрида» 
хеле ошкор ва бо сароњат сарчашмањои бархурдоршуданашро 
аз шеъру адаби форсии тољикї зикр кардааст. 

Дар диссертатсия зимни андешањои худи Навої 
равишњои таъсирпазирии ў аз шоирони дигари форсу тољик 
аз љумла, гароиши хосааш ба Саъдї таъйид шудааст. Вале 
он чи ки Навої аз Саъдї истифода бурдааст, ин тарљума ё 
таќлиди мањзи осори Саъдї нест. Таљрибаи Навої 
истиќболи њунармандона аз шоири њикматсарост. 

Ба андешаи адабиётшинос Э.Шодиев «Алишери Навоӣ 
девони ғазалиёти Саъдиро мутолиа карда, дар қатори дигар 
устодони назм аз мактаби эҷодии Саъдӣ сабақ гирифтааст. 
Албатта, ин мутолиаҳо ба шоир бетаъсир набудааст, ба 
камолоти шоирии вай мадад расонидааст. Вай дар осораш аз 
тарзи Саъдӣ истифода кардааст» (24, 49-50). Таъсирпазирии 
Навоӣ дар ин равиш танҳо бо осори Саъдӣ маҳдуд намешавад. 

Алишери Навоӣ дар девонҳои "Гаройиб-ус- сигар", 
«Бадоеъ-ул-васат», «Наводир-ул-шубоб», «Фавоид-ул-
кибор» ва осори дигараш Саъдӣ, Ҳофиз, Камол, Амир 
Хусрав, Љомӣ ва дигаронро ба такрор ёд мекунад ва 
муносибати худро ба шеъри онҳо баён менамояд. 

Бахши дувуми боби дуюм «Бањрабардорињои Бобур аз 

эҷодиёти Саъдӣ” унвон дорад. 
Аз чењрањои адабиёти асрњои ХV-ХVI - и ӯзбек Бобур, 

Турдї, Машрабро метавон ном бурд, ки онњо дар таърихи 
пайвандњои адабї ва фарњангии халќњои тољику ӯзбек 
њиссагузорї кардаанд ва эљодиёти рангину ѓании онњо, 
монанди мероси гузаштагони худ дар пажӯњиши мавзӯъ 
сарчашмаи боэътимод аст. 

Зањириддини Бобур (1483-1530) яке аз номвартарин 
намояндаи адабиёти асри ХVI - и ӯзбек буда, бо асарњои 
илмию бадеии худ шӯњрати зиёде ёфтааст. Вай низ чун Навої 
дар олами адабиёти классикии форсии тољикӣ касби камол 
кардааст. Аз рӯи маълумоти муаррихон, ањли илму адаби 
муосири Бобур ва аз навиштањои худи ӯ дар «Бобурнома», 
рисолаи «Мухтасар» ва порчањои манзуму мансури ашъори 
боќимондаи шоир бармеояд, ки ӯ забони тољикиро ба мисли 
забони модарии худ ба таври аъло медонистааст. Ва асноди 
љолиб он аст, ки ӯ баъди бунёди давлати худ дар Њиндустон 
забони форсии тољикиро забони адабї ва давлатї эълон 
намуд, ки – «забони робитаи байни тамоми халќњои 
Њиндустону Афѓонистон њисоб меёфт» (10, 42-43) ва ба 
воситаи ин забон мактубњо ва фармонњои давлатї иншо 
гардида ба шањру вилоятњои тобеъ фиристонида шудааст. 

Аз осори боќимондаи Бобур пайдост, ки вай дар 
офаридану эљоди ѓазалњои тољикї њунари хубе дошта, дар 
мавриди аз ягон рӯйдод ё воќеа ба њаяљон омаданаш, 
бадоњатан шеър гуфтааст, ки зикри баъзе аз онњо дар 
«Бобурнома» оварда шудааст. Аз ин рӯ, «Бобурнома» њамчун 
асари таърихию ёддоштї доир ба рӯзгор ва осори шоирони 
нимаи дуюми асри ХV ва ибтидои асри ХVI - и тољику ӯзбек 
маводи љолиб медињад. “Дар “Бобурнома” дар бораи шарњи 
ањволу ашъори зиёда аз 40 нафар ањли адабу санъат маълумот 
њаст, ки бидуни фаъолияти эљодии онњо адабиёти аввалњои 
асри ХVI тољикро тасаввур намудан мумкин нест. Бобур дар 
бораи тарљумаи њолу фаъолияти адабии ин 40 нафар њељ гоњ 
маълумоти нисбатан њам пурра намедињад. Бо вуљуди ин, 
маълумоти Бобур якљоя бо маълумоти муаллифони 
сарчашмањои дигар ба монанди Навої, Фахрии Њиротї, 
Њакимшоњи Ќазвинї, Хондамир ва Соммирзои Сафавї дар 

барќарор сохтани тарљумаи њоли илмї ва моњияти эљодии 
адибон ањамияти бузург дорад” (7, 49). 

Бобур дар «Бобурнома» санаи воќеањои соли 1501-
1502-ро зикр намуда, дар дењаи Оббурдони ноњияи Мастчоњ 
рӯи санги сари чашмае се байти Саъдии Шерозиро њаккокї 
кардааст, ки дар ин бора менависад: «…Масчонинг ќуйниѓи 
кенти Оббурдондур. Бу Оббурдондин ќуйироќ бир чашма 
тушубтур, бу чашма бошида мазори дур. Ќуйи Палѓарѓа 
тааллуќдур. Ушбу чашма бошида, чашма ёќасидаѓи тошида 
ќазиб, бу уч байтни сабт этим» 

Шунидам, ки Љамшеди фаррухсиришт 
Ба сарчашмае ба санге навишт. 
«Бар ин чашма чун мо басе дам заданд, 
Бирафтанд то чашм барњам заданд. 
Гирифтем олам ба мардиву зӯр, 
Валекин набурдем бо худ ба гӯр (4, 118-119). 

Боби сеюми диссертатсия «Мақоми тарҷумаҳои 

ӯзбекии осори Саъдӣ дар таҳаввули адабиёти ӯзбек» ном 
дорад. Фасли якуми боби сеюми диссертатсия «Наќши осори 
классикони адабиёти форсии тољикї дар тањаввули адабиёти 

ӯзбеки асрњои ХVI-XVIII”унвон дошта, дар он нақши воқеии 
осори классикони адабиёти форсии тоҷикӣ дар таҳаввули 
адабиёти ӯзбеки асрҳои ХVI-XVIII нишон дода шудааст. 
Адабиёти ӯзбекӣ дар асри ХVI асосан, дар такя ба суннатҳои 
адабии адабиёти форсии тоҷикӣ равнақ ёфтааст. Дар ин 
давра махсусан, таъсири осори шоирони бузурги адабиёти 
форсии тоҷикӣ Саъдии Шерозӣ, Ҳофизи Шерозӣ, Камоли 
Хуҷандӣ ва Абдураҳмони Ҷомӣ ба адабиёти ӯзбекии асрҳои 
ХУ1-ХУ111 хеле равшан ба назар мерасад. 

Фасли дуюми боби сеюми диссертатсия “Мавќеъ ва 
маќоми тарљумањои адабиёти тољикии форсї дар доирањои 

адабии Ќӯќанд ва Хива (Хоразм) ба забони ӯзбекї дар асрњои 

XVIII-ХIХ” унвонгузорӣ шуда, ин фасл аз ду зербахш 
фароҳам омадааст. Дар нимаи дуюми асри XVIII ва нимаи 
аввали асри XIX дар сарзамини Осиёи Миёна ҳаёти адабӣ 
вобаста ба воқеаҳои сиёсию маъмурӣ асосан дар се маркази 
сиёсӣ – Бухоро, Хӯқанд ва Хева (Хоразм) ҷараён дошт. Ин 
доираҳои адабӣ ҳам ҷиҳатҳои умумӣ ва ҳам хусусиятҳои ба 

худ хос доштанд ва тарҷумаи асарҳои “Бӯстон”-у 
“Гулистон”-и Саъдии Шерозӣ, “Сиёсатнома”-и 
Низомулмулки Тӯсӣ, “Қобуснома”-и Унсурулмаолии 
Кайковус ва дигарон мисоли гӯёи ин нуктаанд. 

Дар зерфасли якуми фасли дуюми боби севум 
“Вижагињои доираи адабии Ќӯќанд” масъалаҳои адабиёти 
дузабона (зуллисонайнӣ) дар ин доираи адабӣ ва вежагиҳои 
осори шоирони ин давра баррасӣ шудаанд. Шоирони ин 
ҳавзаи адабӣ тақрибан, ҳама зуллисонайн буданд. Дар ин ҷо 
шоире пайдо набуд, ки танҳо бо як забон - тоҷикӣ ё ба 
ӯзбекӣ эҷод карда бошад. Ин қувваҳои адабӣ намояндагони 
ҳам мардуми тоҷик ва ӯзбек будаанд. Ҳамин ҳодиса 
заминаҳои муҳими иҷтимоӣ ва сиёсӣ дошта, яке аз 
хусусиятҳои таҳаввули адабиёти ӯзбекро дар асрҳои 
зикршуда ифода мекунад. 

Ҳавзаи адабиёти Хӯқанди асрҳои XVII-ХIХ-ро 
эљодкорона мисли Низоми Хӯқандӣ, Ғозӣ, Ҳозиқ, Махмур, 
Маъдан, Нодира, Маҳзуна, Увайсӣ, Нодир, Гулханӣ, 
Мутриб, Андалеб, Мушриф ва дигарон ташкил кардаанд. 
Муҳимтарин хусусияти равнақи адабиёти ӯзбекии ин асрҳо 
ба ду забон эҷод кардани аксари шоирони сарзамини 
Мовароуннаҳр буд. Вежагии дигари таҳаввулоти адабиёти 
ӯзбекиро дар ин давра як навъ гароиши нисбии шоирон ба 
сабки ҳиндӣ муайян мекунад. Намояндагони доираи адабии 
Хӯқанд ва Хоразм бо ин равиш шавқи зиёд пайдо кардаанд. 
Ин тамоюл ба сабаби истифодаи шоирон аз таркибҳои 
ташбеҳӣ ва ибораҳои истиоравӣ, ки аслан аз ҷузъҳои 
вожаҳои тоҷикӣ ё худ арабӣ ба ҳам омада буданд, дар 
фаҳмидани шеър душвориҳоеро низ ба миён овард ва ин 
омил сабаб шуд, ки Муҳаммади Хоксор луғати тафсирии 
«Мунтахаб-ул-луғот»-ро таҳия намояд. Луѓати мазкур беш 
аз 2500 вожаи дар забони ӯзбекӣ камистеъмоли тоҷикию 
арабиро дарбар мегирад. 

Зерфасли дуюми фасли дуюми боби сеюм 
“Хусусиятњои доираи адабии Хива (Хоразм)” ном дошта, 
масъалаҳои тарҷумаи осори адабӣ дар ин доираи адабӣ ва 
осори тарҷумашуда ба забони ӯзбекӣ мавриди пажӯҳиш 
қарор гирифтааст. Дар доираи адабии Хева (Хоразм), ки 

марказаш шаҳри Урганҷ ва Хоразм мањсуб меёфт, адабиёти 
бадеӣ асосан, ба забони ӯзбекӣ инкишоф меёфт ва асарҳои ба 
забони тоҷикӣ таълифёфта қисми ками девони адибонро 
ташкил медодаанд. Ин доираи адабӣ як хусусияти ба худ 
хосе дошт, ки ин ҳам бошад, аз забони форсии тоҷикӣ ба 
забони ӯзбекӣ бевосита тарҷума кардани асарҳои адибон ба 
шумор мерафт. Дар ин ҷо бо сарварӣ ва роҳбарии Мӯниси 
Хоразмӣ кори тарҷумонӣ инкишоф ёфта, як қатор асарҳои 
форсии тоҷикӣ ба забони ӯзбекӣ тарҷума мешаванд. 
Чунончи, дар ин давр адибони ӯзбеку тоҷик «Ҳафт пайкар»-
и Низомии Ганҷавӣ, «Тӯтинома»-и Зиёуддини Нахшабӣ, 
“Њашт бињишт”-и Амир Хусрави Дењлавї, «Гулистон»-и 
Саъдӣ, «Баҳористон», «Саломон ва Абсол», «Юсуф ва 
Зулайхо»-и Абдураҳмони Ҷомӣ, «Шоҳ ва дарвеш»-и 
Бадриддин Ҳилолӣ, «Бадоеъ-ул-вақоеъ»-и Зайниддин 
Маҳмуди Восифӣ; аз осори таърихӣ «Ҳабиб-ус-сияр»-и 
Хондамир ва «Равзат-ус-сафо»-и Мирхонд, “Таърихи 
љањонкушои Нодирї”, аз асарҳои халқӣ «Чор дарвеш» ва 
амсоли инҳоро аз забони форсии тоҷикӣ ба забони ӯзбекӣ 
тарҷума кардаанд. Зикр бояд кард, ки баъзе адибони 
пешқадам ва ҳукуматдорони бомаърифати ин доираи адабӣ 
дар пешравию инкишофи равобити адабию фарњангии 
халқҳои тоҷику ӯзбек саҳми вижа ва муассир гузоштаанд. 

Дар хулосаи диссертатсия натиљањо ва масъалањои дар 
бобњо ва фаслњои дахлдори диссертатсия дарљ ва натиљагирї 
шудаанд. Омӯзиш ва баррасии мавзӯъ муаллифи 
диссертатсияро ба хулосањои зерин овард: 

1.Ҳодисаи вуруди осори намояндаи ин ё он адабиёт ба 
адабиёти халқи дигар яке аз шаклҳои муфиди пайвандҳои 
адабист. Дар ин замина хидмати намояндагони адабиёти 
форсии тоҷикӣ дар ҳавзаи адабиёти ҷаҳон, аз ҷумла адабиёти 
ӯзбек калон аст. Дар ин фароянди ҳамгироӣ нақш ва ҷойгоҳи 
яке аз чеҳраҳои намоёни адаби форсии тоҷикӣ «Шайхи аҷал» 
Саъдии Шерозї бузург аст. 

2.Ҳодисаи воридшавии адабиёти тоҷик ба ҷаҳони 
адабиёти ӯзбек бо ду роҳ сурат гирифтааст: яке аз ин роҳҳо 
ошноии бевосита ва дигаре тарҷума мебошад. Вуруди Саъдӣ 

низ ба адабиёти ӯзбек аз роҳи ошноии бевосита, истиқбол ва 
тарҷума сурат гирифтааст. 

3.Вуруди Шайх Саъдӣ ба ҳавзаи адабиёти ӯзбек ба се 
роҳ сурат гирифтааст: 1) дар шакли асл, яъне омӯзиши осори 
Шайх аз нусхаи асл; 2) истиқболи осори манзум ва мансури 
Саъдӣ; 3) тарҷумаи осори Шайх ба забони ӯзбекӣ. 

4.Эҷодиёти Саъдӣ дар шакли тарҷумаи осори ӯ дар 
таърихи робитаҳои адабии халқҳои тоҷику ӯзбек ҳодисаи 
нодир аст. Агар байту қитъаоти ҷудогонаро истисно кунем, 
нахустин тарҷумаи осори Саъдӣ «Гулистон» аст, ки аз 
тарафи Сайфи Саройӣ анҷом гирифтааст. Сайфи Саройӣ 
соли 793/1391-1392/ «Гулистон»-ро тарҷума карда, онро 
«Гулистон бит туркий», яъне «Туркча «Гулистон» ном 
ниҳодааст. Дар асри XIX Огаҳӣ ва баъдтар Муродхоҷаи 
Тошкандӣ онро бори сеюм ба ӯзбекӣ гардонд. Соли 1968 ин 
асари Саъдӣ бори чорум аз тарафи Ғафур Ғулом, Шоислом 
Шомуҳаммедов ва Рустам Комилов тарҷума карда шуд. 

5. Тарҷумаи Сайфи Саройӣ даричаи ҳикмати Саъдиро 
ба рӯи туркзабонҳо боз намуда бошад, тарҷумаи Огаҳӣ ба 
эътирофи муҳаққиқон аз ҷиҳати бадеият бартарӣ дошт. 
Тарҷумаи Муродхоҷа комилтарин тарҷумаи «Гулистон» ба 
забони ӯзбекӣ буда, ҳам маънӣ ва ҳам сабки «Гулистон» -ро 
ҳифз намудааст. Ҳамчунин дебочаи мутарҷим ба навъе 
шарҳи «Гулистон» ба забони ӯзбекӣ аст, ки хеле арзишманд 
мебошад. Тарҷумаи охирин низ комил нест ва бобҳои 
«Гулистон»-ро мутарҷимон ихтисоран тарҷума кардаанд. 

6. «Бӯстон»-и Саъдӣ ба забони ӯзбекӣ дар замони 
Шӯравӣ тарҷума шудааст. Онро бори аввал Чустӣ, баъд 
Ш.Шомуҳаммедов тарҷума кардаанд. Ҳар ду тарҷума комил 
нест. Аз намунаи тарҷумаҳои ин ду мутарҷим метавон ба 
хулосае омад, ки тарҷумаи Чустӣ авлавият дошта, таъйини 
байтҳои Саъдиро то андозае ба забони тарҷумашаванда 
дода тавонистааст. Вале мутарҷими дуюм бо вуҷуди 
муҳаққиқи таърихи адабиёт будан, нозукиҳои матни аслро 
ифода карда тавонистааст. 

7. Мутарҷимон бештар маънии ривоятҳои Саъдиро ба 
забони ӯзбекӣ ифода карда тавонистаанд. Дар тарҷума 



24 

аносири муҳими дигар, монандии ибораҳои ташбеҳӣ, 
асотирӣ, ҳамчунин талмеҳот ва рамзу кинояҳои хоси сабки 
Саъдӣ ба назар гирифта нашудаанд, ки ин боиси сабки 
Саъдиро ҳифз карда натавонистани мутарҷимон гардидааст; 
ҳар ду тарҷума мухтасари тарҷумаи «Бӯстон» буда, тарҷумаи 
комили ин асари бузург то имрӯз дастраси хонандаи ӯзбек 
нашудааст. 

8. Ғазалиёт ва дигар анвои шеърии Саъдӣ аз асри XIV 
сар карда, ҷузъи адабу фарҳанги ӯзбек бошад ҳам, то асри 
XX ба таври пароканда тарҷума шудааст. 

9.Дар миёни тарҷумаҳои ғазалиёт ва дигар навъҳои 
шеъри Саъдӣ тарҷумаҳои Ш.Шомуҳаммедов бартарӣ дорад 
ва муҳимтарин хасоиси он дар тарҷума сарфи назар 
нашудани таркибу ташбеҳот ва истиороти шеъри Саъдӣ 
буда, мутарҷим барои онҳо муодилҳои дақиқи ӯзбекӣ 
интихоб карда тавонистааст; тарҷума дар асоси назарияи 
меъёрӣ анҷом гирифта, сабки Саъдӣ ҳифз шудааст; тарҷумон 
дар мавридҳои зарурӣ калимот ва таъбироти тоҷикӣ ва 
арабиро, ки ба забон ва адаби ӯзбекӣ унсият пайдо 
кардаанд, нигоҳ доштааст ва ин василае будааст барои 
ҳифзи асолати шеъри Саъдӣ дар тарҷумаи ӯзбекии он; ҳифз 
кардани сиға ва сохтори калимаҳои форсии тоҷикӣ ва арабӣ 
низ аз вижагиҳои кори мутарҷим буда, барои ҳифзи сабки 
шеъри Саъдӣ, ки вазну қофия ва радиф ҷузъи он аст, нақши 
муҳим доштааст; тарҷумон ҳамгунии тарҷумаи баъзе 
калимаю ибораҳоро, ки дар шеъри Саъдӣ мақоми маънавӣ 
ва ҳунарӣ доштаанд, риоят карда, дар мавриди наёфтани 
муодили ӯзбекии онҳо асли тоҷикиашро овардааст, ки ин 
омил низ тарҷумаро нисбатан амин сохтааст. 

10. «Ҳикматҳои Саъдӣ», ки аз тарафи Сироҷиддин 
Шавкат тарҷума шудааст, бартарӣ дошта, сабк ва маънии 
андешаҳои шоир билкул ҳифз шудааст. 

11.Шоирони ӯзбек аз асри XV шурӯъ намуда, ба шакл 
ва мазмуни осори Саъдӣ пайравӣ карда, тарҷумаи осори ӯро 
низ чун манбаи таъсирпазирӣ эътироф кардаанд. Саъдӣ 
бевосита ба эҷодиёти Навоӣ, Сайфи Саройӣ, Ҳофизи 
Хоразмӣ, Лутфӣ, Саккокӣ ва дигарон таъсир гузоштааст. 

Муҳаққиқон қаробати осори Саъдӣ ва Навоиро дар 
масъалаи ахлоқ ва ба Саъдӣ наздик расидани Навоиро 
таъйид кардаанд. 

12.Дониш ва адабиёт барои тоҷикону ӯзбекон унсури 
созандаи ҳунар ва ваҳдати инсонӣ буда, дар ин равиш 
хидмати адибони тољик ва осори онњо барои рушди 
адабиёти дигари минтақа, аз ҷумла, адабиёти ӯзбек ниҳоят 
арзишманд аст. Вазъияти воқеӣ чунин буд, ки адабиёти 
форсии тоҷикӣ аз қарни даҳ то понздаҳи мелодӣ ба мақоми 
инкишофи классикии худ расида, ҳамчун меъёри такягоҳи 
инкишофи адабиёти ӯзбекӣ хидмат кард. Вале таъсир фақат 
дар доираи замони ишоратшуда маҳдуд намешавад ва ба 
асрҳои баъд низ мутааллиқ буда, сабабгори ба ду забон шеър 
гуфтани шоирони ду халқ гардид. 

13.Моҳияти таъсирпазирии адабиёти ӯзбек аз адабиёти 
форсии тоҷикӣ, ба хусус осори Саъдиро суханони зерини 
Навоӣ сареҳан ифода мекунад: «… осори ҳамаи инҳоро аз 
бар кардаам, ғароибу латофати қасоид ва ғазалиёташонро 
донистаам, балки ба ғарибтару латифтари онҳо татаббӯъ низ 
кардаам» (21, 165). Натиҷаи ҳамин пайҷӯӣ буд, ки Навоӣ, ба 
ҷуз истиқболияҳои зиёде аз ашъори Саъдӣ, дар поёни умраш 
«Гулистон»-и Шайхро пайравӣ карда, «Маҳбуб-ул-қулуб»-ро 
навишт, ки ин асар тарзи Саъдӣ дар «Гулистон» маҳсуб 
меёбад. 

14.Пайравии Навоӣ ба «Гулистон» зоҳирӣ набуда, 
балки асари Саъдӣ аз ҷиҳати моҳият ва шаҳди зарофат низ 
ба «Маҳбуб-ул-қулуб» таъсири муассир доштааст. 
Таъсирпазирии Навоӣ аз Саъдӣ бо ин маҳдуд намешавад. 
Навоӣ девони ғазалиёти Саъдиро мутолиа карда, ба вай 
пайравӣ намудааст. Дар татаббӯи Шайх шеър гуфтааст. Ин 
таъсир то ҷое вусъат доштааст, ки Навоӣ маъниҳои Саъдиро 
ба орият гирифта, ба воситаи фардбайтҳо ба ӯзбекӣ ифода 
кардааст. Он чи ки Навоӣ аз Саъдӣ баҳра бурдааст, ин 
тарҷума ё тақлиду сирқати маҳзи осори Саъдӣ нест. Вале ба 
забони модариаш баён кардани андешаю орои Саъдӣ аз 
тарафи Навоӣ санади вуруди адабиёти форсии тоҷикиро, аз 
ҷумла шеъри Саъдӣ ба адабиёти ӯзбек аст, ки худ санади 
қотеи воқеияти пайвандҳои ин ду халқ аст. 

